
«Jauna, zuk dena dakizu, zuk badakizu maite zaitudana» (Jn. 21, 17).

Joanen Ebanjelioaren azken kapituluak Galileara garamatza, Tiberiadesko lakura. Jesus hil
ondoren, Pedro, Juan eta beste ikasle batzuk arrantzale lanera itzuli dira, baina zoritxarrez
gaua ez da emankorra izan.

Berpiztua hirugarren aldiz agertzen da han eta aholkatzen die sareak botatzeko berriro,
eta oraingoan arrain asko biltzen dituzte. Gero, bazkaria ur ertzean partekatzera gonbidatzen
ditu. Pedrok eta besteek ezagutu egin dute, baina ez dira ausartzen berarekin hitz egiten.

Jesusek aurrea hartzen du eta Pedrori zuzentzen zaio 0so galdera konprometitu batekin:
«Simon, Joanen semea, maiteago al nauzu hauek baino?». Une solemnea da: Hiru aldiz
berritzen dio Jesusek Pedrori (ik. Mt. 16, 18-19)bere ardiez arduratzeko deia, Bera baita
Artzaina (Jn. 10, 14).

«Jauna, zuk dena dakizu, zuk badakizu maite zaitudana».

Baina Pedrok badaki huts egin duela, eta esperientzia tragiko honek ez dio uzten Jesusen
galderari positiboki erantzuten. Eta apaltasunez erantzuten du: «Zuk badakizu maite
zaitudana.

Elkarrizketan zehar, Jesusek ez dio Pedrori bere traizioa aurpegiratzen, ez da akatsa
azpimarratuz azaltzen. Bere aukerak erakutsiz hurbiltzen zaio, zauri mingarrian sartzen du,
bere adiskidetasunaz sendatzeko. Harremana elkarrekiko konfiantzarekin berriro eraikitzea
besterik ez du eskatzen.

Eta Pedrorengandik erantzun bat sortzen da, bere ahuleziaren kontzientzia eta, aldi
berean, bere Maisu eta Jaunaren maitasun abegitsuarekiko konfiantza mugagabearen ekintza
dena:

«Jauna, zuk dena dakizu, zuk badakizu maite zaitudana».

Jesusek gutako bakoitzari galdera bera egiten dio: maite al nauzu? Nire laguna izan nahi
duzu?

Jesusek dena daki: ezagutzen ditu Berak eman dizkigun dohainak, baita gure ahuleziak
eta zauriak ere, batzuetan odoltsuak. Eta hala ere bere konfiantza berritzen du, ez gure
indarretan, Harekiko adiskidetasunean baizik.

Adiskidetasun honetan Pedrok Jesusenganako maitasunaren lekukotasuna emateko
adorea aurkituko du bizitza eman arte.

«Ahultasun-, frustrazio- eta etsipen-uneak guztiok ditugu: [...] ezbeharrak, egoera
mingarriak, gaixotasunak, heriotzak, barne-probak, ulertu ezinak, tentazioak, porrotak [...].
Hain zuzen ere, gorputzean eta ariman abailtzen diren zenbait froga gainditzeko gai ez dena,
eta horregatik bere indarrekin konta ezin dezakeena, Jainkoaz fidatzeko moduan dago. Eta
Hark, konfiantza horrek erakarrita, esku hartzen du. Berak jarduten duen lekuan gauza



handiak egiten ditu, hain zuzen ere, gure txikitasunetik sortzen direlako handiagoak
diruditenak.!

Egunerokoan Jainkoaren aurrean garen bezala aurkeztu gaitezke eta sendatzen duen bere
adiskidetasuna eskatu. Bere errukian konfiantza duen abandonu honetan, Jaunarekiko
intimitatera itzuli gaitezke eta Berarekin bideari ekin.

«Jauna, zuk dena dakizu, zuk badakizu maite zaitudana».

Bizi-Hitz hau otoitz pertsonal bihur daiteke, gure erantzunean, Jainkoaren esku gure indar
apurrak uzteko eta bere maitasunaren zeinuak eskertzeko:

«[...] Maite zaitut, nire bizitzan biriketan airea baino gehiago sartu zarelako, zainetan
odola baino gehiago. Inor sar ez zitekeen lekuan sartu zara, inork lagundu ezin zidanean,
inork kontsolatu ezin ninduen bakoitzean. [...] Egidazu esker oneko izatea — pixka bat
behintzat — geratzen zaidan denboran, nigana isuri duzun maitasun honengatik eta “maite
zaitut” esatera behartu nauena»2.

Gure familia-, gizarte- eta eliza-harremanetan ere ikas dezakegu Jesusen estiloa: denak
maitatzea, maitatzen lehenak izatea, senideei «oinak garbitzea» (ik. Jn. 13, 14), batez ere txiki
eta ahulenei. Apaltasunez eta pazientziaz hartzen ikasiko dugu bakoitza, epaitu gabe,
barkamena eskatzeko eta jasotzeko prest, bizitzan elkarren ondoan nola ibili ulertzeko prest.

